
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালিনী



মহিষী




    কে তােমারে বােঝে

মা আমার। কথা শুনে জানি না কেন যে

চক্ষে আসে জল। যেদিন আসিলি কোলে

বাক্যহীন মূঢ় শিশু, ক্রন্দনকল্লোলে

মায়েরে ব্যাকুল করি, কে জানিত তবে

সেই ক্ষুদ্র মুগ্ধ মুখ এত কথা ক'বে

দুই দিন পরে! থাকি তাের মুখ চেয়ে,

ভয়ে কাঁপে বুক। ও মোর সোনার মেয়ে

এ ধর্ম্ম কোথায় পেলি, কি শাস্ত্রবচন?

আমার পিতার ধর্ম্ম সে ত পুরাতন

অনাদি কালের। কিন্তু মাগাে, এ যে তব

সৃষ্টিছাড়া বেদছাড়া ধর্ম্ম অভিনব

আজিকার গড়া। কোথা হ'তে ঘরে আসে

বিধর্ম্মী সন্ন্যাসী? দেখে' আমি মরি ত্রাসে।

কি মন্ত্র শিখায় তা'রা, সরল হৃদয়

জড়ায় মিথ্যার জালে? লােকে না কি কয়

বৌদ্ধেরা পিশাচপন্থী, যাদুবিদ্যা জানে,

প্রেতসিদ্ধ তা'রা। মাের কথা লহ কানে

বাছারে আমার। -ধর্ম্ম কি খুঁজিতে হয়?

সূর্যের মতন ধর্ম্ম চিরজ্যোতির্ম্ময়

